RELACION

PËR 

PROJEKTLIGJIN 

“PËR REZERVAT MATERIALE TË SHTETIT”


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN


Projektligji i propozuar synon rishikimin dhe përmirësimin e legjislacionit aktual për rezervat materiale të shtetit, ligjit nr. 9900, datë 10.04.2008, “Për rezervat materiale të shtetit”, i ndryshuar dhe aktet nënligjore në zbatim të tij. 

Projektakti ka për qëllim përshtatjen e legjislacionit për rezervat materiale të shtetit me ndryshimet ligjore të bëra së fundmi në fushën e mbrojtjes civile, riorganizimin infrastrukturor të rezervës materiale të shtetit, sipas planeve strategjike afatmesme, përditësimin e plotësimin e kapaciteteve të rezervës materiale të shtetit, duke marrë në konsideratë ndryshimet e numrit të popullsisë, lëvizjeve demografike, si dhe nevojave të mundshme në situatat e gjendjes së luftës, gjendjes së jashtëzakonshme, gjendjes së fatkeqësisë natyrore, emergjencave civile vendore e rajonale. 

Gjithashtu, nisur nga problematikat e hasura gjatë zbatimit të ligjit aktual gjatë situatave jo të zakonshme, projektakti ka synuar të trajtojë dhe të japë zgjidhje mekanizmave për plotësimin, shpërndarjen, freskimin dhe mirëmbajtjen e mallrave, në zbatim të së cilave pritet të hartohen aktet e reja nënligjore.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTEVE TË TJERA POLITIKE

Ky projektligj është parashikuar të propozohet për shqyrtim gjatë katërmujorit të tretë të vitit 2024, në përputhje me vendimin e Këshillit të Ministrave nr. 790, datë 28.12.2023, “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2024”. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji “Për rezervat materiale të shtetit” është produkt i institucionit të administrimit të rezervave materiale të shtetit dhe ministrisë përgjegjëse për rezervat materiale të shtetit, nisur nga nevoja për përmirësimin e kuadrit ligjor aktual, ligjit nr. 9900, datë 10.04.2008, “Për rezervat materiale të shtetit”, i ndryshuar, dhe aktet nënligjore në zbatim të tij. Projektakti synon përcaktimi e qartë të kompetencave dhe detyrimeve të rezervës materiale të shtetit në mbrojtjen e qytetarit në rastet e situatave të gjendjes së luftës, gjendjes së jashtëzakonshme, gjendjes së fatkeqësisë natyrore, veprimeve terroriste, emergjencave civile vendore e rajonale, si dhe garantimin e ndërhyrjes operative dhe sa më eficiente duke siguruar ndihmën me mjete logjistike e mallra të cilësuara të domosdoshme për rastet e ndërhyrjes së kësaj strukture.

Më konkretisht, referuar ligjit aktual nr. 9900, datë 10.04.2008, është vlerësuar e domosdoshme hartimi i një akti të ri për arsye të:

1. Nevojës për përditësim të legjislacionit të papërditësuar prej shumë kohësh, për të qenë aktual dhe mbi të gjitha, koherent me ndryshimet e fundit ligjore të miratuara në fushën e mbrojtjes civile.
2. Nevojës për qartësimin e pozicionit të rezervës materiale të shtetit në funksion të mbrojtjes së qytetarit, duke përcaktuar rastet e ndërhyrjes operative dhe strukturat bashkëpunuese për secilin rast.
3. Nevojës për organizimin e infrastrukturës së rezervës materiale të shtetit sipas një plani strategjik afatmesëm dhe plani vjetor konkret pune të analizuar mbi menaxhimin e mallrave, plotësimin e nevojave nisur nga ndryshimet e numrit të popullsisë, lëvizjeve demografike dhe riskun e fatkeqësive të ndryshme. 
4. Nevojës për riorganizimin e mënyrës së menaxhimit, plotësimit, shpërndarjes, freskimit e mirëmbajtjes të mallrave, për të siguruar eficiencën dhe ardhjen e menjëhershme në ndihmë të popullsisë. 

Për trajtimin e gjithë nevojave të sipërcituara u pa e arsyeshme hartimi i një projektligji të ri, pasi nevoja për ndërhyrje prek mbi 70% të përmbajtjes së ligjit aktualisht në fuqi.

Projektakti i propozuar pritet të garantojë një eficiencë më të lartë të punës së institucionit, si dhe të dobishmërisë dhe funksionalitetit më të mirë të saj për rastet e situatave të jashtëzakonshme dhe të tjera të përcaktuara si pjesë e misionit të saj. Në përmbajtje të tij janë përfshirë koncepte të reja dobiprurëse lidhur me hartimin politikave strategjike afatmesme, planifikimeve afatshkurtra për mbarëvajtjen e punës, rikonceptimi i bashkëpunimit me subjektet private, duke i siguruar edhe mbështetjen nga këta të fundit për sigurimin e menaxhimit të mallrave rezervë. Ky projektakt pritet gjithashtu të sigurojë një impakt më të sigurt për mbrojtjen që ofron shteti për qytetarët në nevojë.

IV. VLERËSIMI  I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji “Për rezervat materiale të shtetit” është në përputhje me Kushtetutën dhe në harmoni të plotë me legjislacionin në fuqi.

V. VLERËSIMI I SHKALLËS SË PËRAFRIMIT ME ACQUIS COMMUNITAIRE (PËR PROJEKTAKTET NORMATIVE)

Projektligji nuk synon përafrimin me legjislacionin komunitar.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji “Për rezervat materiale të shtetit” nga pikëpamja teknike përmban në total 24 nene të formuluara në 4 krerë, të cilat gjenden të parashtruara në mënyrë të përmbledhur, si më poshtë.

Kreu I përmban dispozitat e përgjithshme të projektligjit hartuar në 4 (katër) nene, të cilat lidhen me objektin dhe funksionin e rezervës materiale të shtetit, si dhe përcaktimin e përkufizimeve në funksion të zbatimit të projektligjit.

· Neni 1 “Objekti” bën një prezantim të shkurtër të objektit të projektaktit, për vendosjen e bazave juridike dhe administrative për përbërjen, planifikimin, administrimin, mirëmbajtjen, shfrytëzimin e shpërndarjes të rezervave materiale të shtetit; 
· Neni 2 “Qëllimi” bën një prezantim të shkurtër të qëllimit të projektaktit lidhur me përcaktimin e rregullave për krijimin, mirorganizimin dhe miradministrimin e rezervave materiale të shtetit në funksion të mbrojtjes së popullsisë, ekonomisë, gjësë së gjallë, pasurisë, trashëgimisë kulturore, mjedisit, si dhe dhënies së ndihmave humanitare; 
· Neni 3 “Misioni” përmbledh në mënyrë të koncentruar funksionin kryesor të rezervës materiale të shtetit, që konsiston në ndërhyrjen operative në funksion të mbrojtjes së vendit, duke pasur si qëllim kryesor mbrojtjen e popullsisë në situata e klasifikuara jo të zakonshme (masa të jashtëzakonshme) në Kushtetutën e Republikës së Shqipërisë, ashtu dhe rasteve të klasifikuara në legjislacionin për mbrojtjen civile, si fatkeqësi natyrore apo të tjera. Referuar normave të së drejtës ndërkombëtare, rezerva materiale e shtetit synon garantimin e ndihmave humanitare vendeve të huaja brenda mekanizmit për mbrojtjen civile apo dhe vendeve të tjera (jashtë mekanizmit), në zbatim të akteve nënligjore të qeverisë shqiptare për ofrim ndihme vendeve të tjera në nevojë.
· Neni 4 “Përkufizime” sqaron termat kryesorë të përmendur në të gjithë përmbajtjen e projektligjit:
1. [bookmark: _Hlk160624750][bookmark: _Hlk154481586]“Rezerva materiale e shtetit” përfshin tërësinë e mallrave rezervë dhe aseteve që administrohen nga Drejtoria e Përgjithshme e Rezervave Materiale të Shtetit. 
2. “Ministri” është ministri përgjegjës për rezervat materiale të shtetit.
3. “Mallrat rezervë” përfshijnë mjetet e punës, lëndët e para, materialet, produktet e gatshme, vlerat e tjera materiale, që financohen nga buxheti i shtetit, për të përballuar situatat e përshkruara në nenin 2 të këtij ligji.
4. “Administrim” përfshin shpërndarjen, këmbimin, freskimin, plotësimin, ruajtjen ose mirëmbajtjen, heqjen, seleksionimin, huadhënien, blerjen, shitjen dhe çdo veprim tjetër, që mund të kryhet me rezervat materiale të shtetit.
5. [bookmark: _Hlk154497574]“Shpërndarja” do të thotë dhënia falas ose transferimi pa pagesë i rezervave materiale të shtetit.
6. [bookmark: _Hlk163139312][bookmark: _Hlk154487175]“Zëvendësim” do të thotë zëvendësimi i vlerës së mallit me një vlerë të mallit të të njëjtit lloj, të barabartë në cilësi, respektivisht në sasi. 
7. [bookmark: _Hlk154487967] “Këmbim” do të thotë zëvendësimi i vlerës së mallit me një vlerë malli të një lloji tjetër, në cilësinë e kërkuar dhe në sasinë respektive, në varësi të vlerës monetare.
8. [bookmark: _Hlk154487310] “Freskim” do të thotë zëvendësimi i rezervës materiale të shtetit për produktet, që janë në limitet e kohëruajtjes ose kur ato paraqesin rrezik zhvlerësimi cilësor.
9. “Ruajtje apo mirëmbajtje” përfshin bashkësinë e të gjithë veprimtarisë së administratës së rezervës dhe të agjentëve ekonomikë gjatë fazave të trajtimit për rezervat materiale të shtetit.
10. “Limiti minimal i artikullit të rezervës materiale të shtetit” do të thotë sasia e caktuar, e shprehur në njësi matëse, nën të cilën nuk duhet të bjerë sasia e rezervës materiale të shtetit e këtij artikulli.
11. “Gjendja orientuese e rezervës materiale të shtetit” do të thotë sasitë e artikullit, të shprehura në njësi matëse, të cilat vlerësohen si maksimale nga pikëpamja e nevojave në Republikën e Shqipërisë.
12. “Plotësim” do të thotë shtimi i sasisë së rezervës materiale të shtetit deri në limitet maksimale, të përcaktuara për to.
13. “Heqje” do të thotë veprimi administrativ, që kryhet kur prona nuk mund t’i shërbejë më qëllimit, sipas këtij ligji dhe është e domosdoshme të veprohet në përputhje me aktet nënligjore në fuqi.
14. “Seleksionimi” do të thotë përzgjedhje e sendeve (mallrave rezervë shteti) dhe ndarja e tyre nisur nga vetitë, gjendja fizike dhe funksionaliteti. 
15. [bookmark: _Hlk157417926]“Çrregullimi i tregut” do të thotë prishja e theksuar e ekuilibrave të tregut për shkak të rritjes së inflacionit, ku për përballimin e nevojave të tregut vendas me vendim të Këshillit të Ministrave apo akt tjetër nënligjor vendoset furnizimi apo plotësimi i nevojave me mall rezervë shteti.
16. “Operatorë ekonomikë” do të thotë persona juridikë, fizikë, të cilët kanë ose krijojnë marrëdhënie kontraktore me Rezervat Materiale të Shtetit për administrimin e mallrave rezervë shteti.
17. “Mallra ndihmë humanitare” përfshijnë të gjitha ato mallra, që i jepen shtetit shqiptar si ndihmë humanitare nga shtete, donatorë dhe individë, për rastet sipas parashikimeve në nenin 2 të këtij ligji.
18. “Mallra të konfiskuara” përfshijnë mjetet e punës, lëndët e para, materialet, karburantet, produktet e gatshme, vlerat e tjera materiale dhe të gjitha sendet, që kanë vlerë përdorimi për rezervën materiale të shtetit. Këto mallra kalojnë në pronësi të shtetit me vendim të formës së prerë të organit kompetent, si rrjedhojë e kundërvajtjeve administrative, veprave penale apo si pasojë e parandalimit dhe goditjes së krimit të organizuar dhe administrohen nga Drejtoria e Përgjithshme e Rezervave Materiale të Shtetit, në përputhje me legjislacionin e saj.
19. “Infrastruktura magazinuese” përfshin ambientet për vendosjen dhe ruajtjen e rezervave materiale të shtetit.
20. “Nomenklatura” do të thotë tërësia e emërtimeve të mallrave ose sendeve rezervë materiale  shteti.
21. [bookmark: _Hlk154569953][bookmark: _Hlk160624902]“Emergjencë civile” ka të njëjtin kuptim me atë të dhënë në ligjin për mbrojtjen civile.
22. “Fatkeqësi natyrore” ka të njëjtin kuptim me atë të dhënë në ligjin për mbrojtjen civile.
23. “Fatkeqësi të tjera” ka të njëjtin kuptim me atë të dhënë në ligjin për mbrojtjen civile.
24. [bookmark: _Hlk160625073]“Strukturat e posaçme” do të thotë strukturë e përhershme dhe jo e përhershme, krijohen bazuar në Kushtetutën e Republikës së Shqipërisë, ligjin nr. 64/2014, “Për pushtetet dhe autoritetet e drejtimit e të komandimit të Forcave të Armatosura të Republikës së Shqipërisë” dhe në akte të tjera ligjore, për menaxhimin e situatave të gjendjes se luftës dhe akteve të ndryshme terroriste, të gjendjes së jashtëzakonshme, të fatkeqësive natyrore apo fatkeqësive të tjera. 

Kreu II i projektligjit përbërë nga 12 nene, ka karakter teknik dhe përcakton përbërjen, planifikimin afatshkurtër dhe afatmesëm të rezervës materiale të shtetit, si dhe parimet kryesore mbi të cilat kryhet administrimi i rezervës së shtetit. Konkretisht:

· Neni 5 “Përbërja” përcakton 4 kategoritë konkrete të mallrave/aseteve, të cilat përbëjnë rezervat materiale të shtetit, ku burimin kryesor të përbërjes e zënë mallrat e financuara nga buxheti i shtetit. 
Pjesë tjetër përbërëse e rezervave materiale të shtetit janë mallrat që vijnë ndihmë humanitare gjatë situatave të përcaktuara në nenin 2 të projektligjit, gjatë së cilave vendet e huaja ofrojnë ndihmën e tyre në mallra. 
Mallrat e konfiskuara janë tjetër pjesë përbërëse e rezervave materiale të shtetit, dhe shërbejnë për plotësimin e nevojave të rezervës së shtetit vetëm në rast se vlerësohen se kanë vlerë përdorimi. Vlera e përdorimit të tyre do të përcaktohet bazuar në misionin e institucionit dhe funksionin e mallit në shërbim të misionit.
· Asetet që nënkuptojnë pronën e luajtshme dhe të paluajtshme në pronësi dhe administrim të rezervës materiale të shtetit, burimi i fitimit të pronësisë së të cilave mund të jenë akte ligjore e nënligjore që rregullojnë mënyrën e fitimit të pronësisë.

· Neni 6 “Planifikimi” përcakton se planifikimi i rezervave materiale të shtetit bëhet nëpërmjet Planit Strategjik Afatmesëm dhe Planit Vjetor. Dy dokumentet bazë të planifikimit janë një risi në organizimin e rezervës së shtetit nisur nga nevoja për përditësim, përmirësim të politikës së institucionit për t’iu përshtatur zhvillimeve e nevojave të reja, të cilat janë të pamundura të sanksionohen e parashikohen në ligj. 

“Planit Strategjik Afatmesëm” është dokumenti bazë i planifikimit, zhvillimit, vendosjes, i hartuar me vendim të Këshillit të Ministrave dhe përmban në mënyrë të detajuar përcaktimet e evidentuara në pikën 3, të nenit 6, konkretisht: 
a) nomenklaturën e rezervave materiale të shtetit – listën emërore të artikujve të ndryshëm ushqimorë, industriale, mjete logjistike, karburante, të cilat do të cilësohen të domosdoshme për të përballimin e situatave të ndryshme të parashikuara në nenin 3 të projektligjit. Për përcaktimin e listës emërore do të kryhen studimet dhe vlerësimet e nevojshme, në bashkëpunim me institucionet e tjera të shtetit shqiptar, të cilat janë përgjegjëse për planifikimin në situatat e gjendjeve të jashtëzakonshme, të gjendjes së luftës, të fatkeqësive natyrore apo fatkeqësive të tjera, faktorëve të ndryshëm ndërkombëtarë etj., që kanë ndikim në përcaktimin e nevojave; 
b) sasia minimale e mallrave, sipas llojit, do të vlerësohet sasia që duhet të jetë gjithnjë në gjendje për nevoja të furnizimit në raste të situatave të gjendjes së luftës, gjendjes së jashtëzakonshme, fatkeqësisë natyrore apo fatkeqësive të tjera, veprimeve terroriste. Për përcaktimin e këtij limiti sasior do të merren në konsideratë lëvizjes demografike dhe shpërndarja e popullsisë;
c) sasia maksimale e mallrave, sipas llojit, do të vlerësohet sasia maksimale nga pikëpamja e nevojave në Republikën e Shqipërisë në raste të situatave të gjendjes së luftës, gjendjes së jashtëzakonshme, fatkeqësisë natyrore apo fatkeqësive të tjera, veprimeve terroriste. Për përcaktimin e këtij kufiri sasior do të merren në konsideratë lëvizjes demografike dhe shpërndarja e popullsisë;
ç)   plotësimi i nomenklaturës së rezervave materiale të shtetit – përcaktimin e politikave afatmesme për plotësimin e nomenklaturës së rezervave materiale të shtetit me ato mallra treguesit sasiorë të së cilave rezultojnë të jenë nën sasinë limit apo maksimal, të përcaktuar sipas pikës 3/a të këtij neni. Plotësimi do të kryhet nëpërmjet procedurave të blerjes me prokurim publik sipas legjislacionit në fuqi, bazuar në vlerësimin e prioriteteve, nevojave dhe mundësive afatmesme të financimit. Realizimi i këtij procesi nëpërmjet blerjes me prokurim sipas legjislacionit në fuqi nuk cenon karakterin sekret të aktit planifikues e ekspozimin e të dhënave mbi nomenklaturën apo sasitë minimale e maksimale të tyre, për arsye se procesi i plotësimit do të jetë kurdoherë i pjesshëm në bazë të vlerësimit të nevojave dhe fondeve buxhetore të parashikuara;
d) furnizimi - përcaktimin e politikave afatmesme për furnizimin apo blerjen e mallrave rezervë shteti, me qëllim plotësimin e nevojave për mallra, treguesit sasiorë të së cilave rezultojnë të jenë nën sasinë limit apo maksimal, të përcaktuar sipas pikës 3/a të këtij neni;
dh)  zëvendësimi - përcaktimin e politikave afatmesme nisur nga nevoja për  zëvendësimin e vlerës së një malli që është në limitet e kohëruajtjes ose paraqet rrezik zhvlerësimi cilësor, me një vlerë të mallit të të njëjtit lloj, me të njëjtën cilësi dhe sasi;
e) freskimi - përcaktimin e politikave afatmesme për mundësimin e freskimit të mallrave që janë në limitet e kohëruajtjes apo paraqesin rrezik zhvlerësimi cilësor;
ë)  përdorimi - përcaktimin e politikave afatmesme kur ligjërohet përdorimi i rezervës materiale të shtetit, sipas përcaktimeve të dhëna në nenin 6 të projektligjit;
f) shpërndarja - përcaktimin e politikave afatmesme kur ligjërohet shpërndarja e rezervës materiale të shtetit sipas përcaktimeve të dhëna në nenin 7 të projektligjit;
g) mirëmbajtja - përcaktimin e politikave afatmesme si do të mundësohet mirëmbajtja e mallrave rezervë materiale të shtetit, sipas përcaktimeve të dhëna në nenin 15 të projektligjit;
gj)  shitja - evidentimin e nevojave dhe përcaktimin e politikave afatmesme për shitjen e mallrave rezervë materiale të shtetit, sipas përcaktimeve të dhëna në nenin 9 të projektligjit;
h) këmbimi – përcaktimin e politikave afatmesme bazuar në nevojat për zëvendësimin e vlerës së mallit me një vlerë malli të një lloji tjetër, në cilësinë e kërkuar dhe në sasinë respektive, në varësi të vlerës monetare;
i) dhurimi – përcaktimin e politikave afatmesme kur kryhet dhurimi i rezervave materiale të shtetit vendeve të huaja në nevojë, brenda apo jashtë mekanizmit të mbrojtjes civile;

“Programi vjetor” është akt planifikues i veprimtarisë teknike të rezervave materiale të shtetit i hartuar në zbatim  të Planit Strategjik Afatmesëm, miratuar nga ministri, dhe përmban të dhëna statistikore, planifikime e masa teknike konkrete për:
a) llojin dhe sasinë e rezervave materiale të shtetit – të dhënat statistikore të mallrave të cilat shërbejnë për vlerësimin dhe propozimin e masave të mëtejshme për plotësimin e rezervave materiale të shtetit; 
b) burimin e mjeteve financiare dhe shpërndarjen e tyre sipas qëllimit – planifikimit e nevojave buxhetore dhe shpërndarjen e tyre, sipas përcaktimeve të nenit 12, pika 2 të projektligjit;
c) shpërndarjen territoriale të rezervave materiale të shtetit – planifikimin e shpërndarjes së rezervës materiale në strukturat e vartësisë, bazuar në numrin e popullsisë, riskun e prekjes së popullsisë së një territori të caktuar nga situata që sjellin nevojën për furnizim;
ç)   sasia e mallit për freskim – evidentimin e llojit të mallit dhe sasive që kanë nevojë t’i nënshtrohen procedurave të freskimit;
d) plotësimin e infrastrukturës magazinuese dhe sigurisë – evidentimi dhe  planifikimi buxhetor për sigurimin e infrastrukturës magazinuese për secilën strukturë vartësie, me qëllim garantimin e kushteve optimale të magazinimin të mallrave dhe gjithë shpërndarjes territoriale të rezervave materiale të shtetit;
dh)	medikamentet dhe pajisjet mjekësore – evidentimin e sasive konkrete të medikamenteve dhe pajisjeve mjekësore të ardhura ndihmë humanitare, si dhe përcaktimin e kompetencave dhe detyrave të rezervave materiale të shtetit dhe strukturave bashkëpunuese kompetente për administrimin e tyre. Gjatë hartimit të planit strategjik për këtë grup mallrash do të mbahen në konsideratë gjithë problematikat e hasura me administrimin e mallrave të kësaj natyre;
e) kushtet nën të cilat, llojet dhe sasitë e caktuara të rezervave materiale të shtetit, shpërndahen - përcaktimin e procedurave dhe kushteve konkrete në të cilat do të shpërndahen rezervat materiale të shtetit, bazuar dhe në nenin 6 të projektligjit;
ë)	koston për ruajtjen e mallit rezervë shteti nga operatorët ekonomikë – përcaktimin e normës vjetore përkthyer në koeficient mbi të cilën do të përllogaritet kostoja për mirëmbajtjen, ruajtjen e mallit rezervë shteti nga operatorët ekonomikë.

Pika 8, e nenit 6, përcakton se Plani Strategjik Afatmesëm i Rezervave Materiale të Shtetit dhe Programi Vjetor për Rezervat Materiale të Shtetit, nisur nga informacioni që trajtojnë mbi sasitë minimale, maksimale, si dhe gjendjen e mallrave rezervë shteti përbëjnë një informacion të rëndësishëm për sigurinë kombëtare që duhet të klasifikohet “sekret”. Theksojmë se ekspozimi i paautorizuar i informacionit mbi sasitë minimale e maksimale të nomenklaturës, gjendja faktike e rezervave materiale të shtetit, kundrejt strukturave, organeve, apo individëve të paautorizuar do të sjellë edhe impaktin e drejtpërdrejtë në popull mbi sigurinë dhe mbrojtjen e tyre në situata të jashtëzakonshme e ato të tjera të parashikuara në nenin 3 të projektligjit. 

· [bookmark: _Hlk154489012]Neni 7 “Përdorimi” pasqyron të gjitha rastet kur përdoret rezerva materiale e shtetit në funksion të mision të saj, përcaktuar në nenin 3 të projektligjit, për të ndërhyrë në mënyrë operative për mbrojtjen e popullsisë.

· Neni 8 “Shpërndarja” përcakton anën procedurale të funksionimit të rezervës materiale të shtetit gjatë rasteve të përcaktuara në nenin 7 për shfrytëzimin e saj. 
[bookmark: _Hlk157426277][bookmark: _Hlk163734408]Pika 1 përcakton Drejtorinë e Përgjithshme të Rezervave Materiale të Shtetit si strukturë zbatuese e detyrave të dhëna në shkronjat “a”, “b”, “c” dhe “ç”, të nenit 6 të projektligjit, duke i specifikuar në nënparagrafë pozitën zbatuese të DPRMSH-së, të vendimeve të strukturave e posaçme, të përhershme dhe jo të përhershme që krijohen bazuar në Kushtetutën e Republikës së Shqipërisë, ligjin nr. 64/2014, “Për pushtetet dhe autoritetet e drejtimit e të komandimit të Forcave të Armatosura të Republikës së Shqipërisë” dhe në akte të tjera ligjore për menaxhimin e situatave të gjendjes se luftës dhe akteve të ndryshme terroriste, të gjendjes së jashtëzakonshme, të fatkeqësive natyrore apo fatkeqësive të tjera. Këto struktura krijohen dhe funksionojnë me akte ligjore të veçanta.
Pika 2, përjashtimisht për situata të emergjencave civile vendore apo rajonale, të parashikuara në legjislacionin për mbrojtjen civile, Drejtoria e Përgjithshme të Rezervave Materiale të Shtetit vlerëson dhe shpërndan vetë (pa një akt nënligjor nga një strukturë tjetër e posaçme) mallrat rezervë shteti, duke kërkuar nga struktura koordinuesve rajonale (prefekti) evidentimin e rrethanave në të cilat është përcjellë kërkesa për furnizim, me qëllim garantimin e objektivitetit në trajtimin e kërkesave për ndihmë.
Pika 3, përcakton aktin administrativ konkret në zbatim të së cilit kryhet shpërndarja e mallrave. Drejtori i përgjithshëm në cilësinë e autoritetit më të lartë të institucionit dhe në zbatim të përgjegjësive të tij, në të gjitha rastet e përcaktuara në pikat 1 dhe 2, të nenit 8, si në zbatim të vendimeve nga strukturat e posaçme, ashtu në rastet e vlerësimit të tij të kërkesave të prefektit të qarkut, nxjerr urdhër për shpërndarjen e mallrave që konsiston në dhënien falas ose transferimin pa pagesë të rezervave materiale të shtetit.

· Neni 9 “Financimi” sanksionon se fondet për krijimin, plotësimin dhe administrimin e rezervave materiale të shtetit përballohen nga buxheti i shtetit. Sipas pikës 2 të nenit burimet e financimit të Rezervave Materiale të Shtetit janë: 
a) buxheti i shtetit; 
b) donacione të ndryshme; 
c) burime të tjera që i lejon ligji

· Neni 10 “Shitja”. Në pikën e parë të saj përcakton dy rastet në të cilat vijohet me shitjen e mallrave rezervë shteti, në përputhje me legjislacionin në fuqi, në rast të:
a) [bookmark: _Hlk154498096]pamundësisë të freskimit të tyre me institucionet publike apo operatorët ekonomikë. Në këtë rast sasia e mallrave është nën gjendjen maksimale dhe nuk ka mundësi të freskimit të tyre me institucionet publike apo operatorët ekonomikë;
b) tejkalimit të gjendjes maksimale dhe pamundësi e freskimit të tyre. 
Në këtë rast është tejkaluar gjendja maksimale dhe është i pamundur freskimi i mallrave.

Për përcaktimin e mallrave që do t’i nënshtrohen procedurës së shitjes, paraprakisht kryhet vlerësimi i nevojave  në planin vjetor.
Procedura e shitjes rregullohet nga legjislacionin për ankandin publik. Për rastet e shitjes së mallrave të rezervës materiale të shtetit do të propozohen ndryshimet përkatëse në legjislacionin për ankandin publik lidhur me procedurat e përcaktimit të vlerës fillestare të ankandit apo dhe lehtësirave të tjera të nevojshme për thjeshtimin e procedurave të shitjes për mallra rezervë shteti.

Në pikën e dytë të nenit është përcaktuar se të ardhurat që krijohen nga shitja e mallrave rezervë materiale të shtetit mbeten në dispozicion të Drejtorisë së Përgjithshme të Rezervave Materiale të Shtetit, me destinacion përdorimi për plotësimin e sasive të artikujve të shitur. Sanksionimi i kësaj dispozite lidhet me domosdoshmërinë e vijimit të shfrytëzimit të fondit buxhetore të përftuar nga shitja për të mundësuar zëvendësimin e menjëhershëm të mallit të shitur. Shitja e mallit në kushtet e përcaktuara në pikën 1 bëhet me qëllim zëvendësimin e tij, pa pasur nevojë për akordimin e fondeve të tjera buxhetore në vitet pasardhëse, por shfrytëzimin e menjëhershëm të fondit për të njëjtin destinacion.

· Neni 11 “Ruajtja e limitit minimal”. Pika 1 përcakton dy momente në të cilat duhet të ruhet limiti minimal i përcaktuar në ligj apo rastet kur mund të preket.
Në situata të shpërndarjes së mallrave për gjendje jo të jashtëzakonshme, të tilla si: emergjenca civile vendore e rajonale, shpërndarja, freskimi, këmbimi, zëvendësimi ose shitja e mallrave rezervë bëhen duke ruajtur limitin minimal të përcaktuar në Planin Strategjik Afatmesëm, miratuar me vendim të Këshillit të Ministrave.
Në situata të shpërndarjes së mallrave për gjendje lufte, akte terroriste, gjendje të jashtëzakonshme apo fatkeqësive natyrore, apo fatkeqësive të tjera dhe të çrregullimit të tregut (përcaktuar në shkronjat “a”, “b” dhe “c”, të nenit 7), strukturat e posaçme mund të vlerësojnë nevojën për mos ruajtjen e limitit minimal të rezervës së shtetit, e duke urdhëruar me aktet e veta nënligjore shpërndarjen e mallrave përtej këtij limiti.

Pika 2 përcakton se për mallrat ndihmë humanitare nuk ka përcaktime të limitit minimal apo maksimal të tyre. Ato administrohen, shfrytëzohen, shpërndahen si mall rezervë shteti sipas përcaktimeve në këtë projektligj. 

· Neni 12 “Marrja në dorëzim” referon rregullimin e procedurave të marrjes së mallrave në dorëzim, për shkak të shumëllojshmërisë së kësaj veprimtarie, me akt nënligjor, udhëzim i Këshillit të Ministrave.
Nisur nga nevoja për mirëpërcaktimin e procedurave të marrjes në dorëzim të mallrave (mallrat e ardhura nga konfiskimet) është sanksionuar qartë se rezerva materiale e shtetit nuk merr në dorëzim mallra të skaduara, në prag të afatit skadimit dhe mallra pa vlerë përdorimi për rezervën materiale të shtetit. Për rregullimin e procedurës së marrjes në dorëzim të mallrave, përfshi këtu dhe kriteret mbi të cilat do të kryhet vlerësimi nëse mallra janë me apo pa vlerë përdorimi për rezervën materiale të shtetit, do të hartohet udhëzim i Këshillit të Ministrave.

· Neni 13 “Blerja e rezervave materiale të shtetit” përcakton detyrimin e rezervës materiale të shtetit për të siguruar plotësimin e nevojave për gjithë mekanizmat e nevojshëm për funksionimin e rezervës materiale të shtetit, konkretisht:
a) infrastrukturën magazinuese dhe sigurisë (ku përfshihen ndërtimi/rikonstruksioni i ambienteve magazinuese, ndërtimi/rikonstruksioni i rrethimit të pronave, implementim i sistemeve vëzhguese/kamera sigurie),
b) mjetet logjistike dhe karburantet (blerja e mjeteve motorike të tonazheve të ndryshme apo mjeteve lundruese),
c) mallrat ushqimore rezervë shteti (blerje mallra ushqimore pjesë e nomenklaturës së mallrave rezervë shteti),
ç)   mallrat industriale rezervë shteti (blerje mallra industriale pjesë e nomenklaturës së mallrave rezervë shteti).

Sanksionimi në ligj i kësaj dispozite merr shkas nga problematika e krijuara me mos akordimin e fondeve për gjithë nevojat që ka paraqitur deri më tani rezerva materiale e shtetit në zërat e mësipërm, por vetëm për mallra ushqimorë nisur nga imazhi aktual për rezerva materiale të shtetit. Përfshirja në ligj e një pasqyre më të qartë për të gjitha profilet/zërat në të cilat është i domosdoshëm akordimi i fondeve lidhet ngushtësisht edhe me nevojën për sigurimin të infrastrukturës së nevojshme për magazinimin e mallrave dhe më pas plotësimin e rezervës materiale të shtetit, sipas vizionit që parashtrohet në këtë projektligj. 

· Neni 14 “Freskimi i mallrave rezervë” shpreh detyrimin për këmbimin apo zëvendësimin e një sasie malli që është në limitet e kohëruajtjes ose kur paraqet rrezik zhvlerësimi cilësor. Në rastet e zëvendësimit ky proces mundësohet duke zëvendësuar mallin me një mall të të njëjtit lloj, duke ruajtur të pandryshuar sasinë, cilësinë dhe vlerën financiare të mallit që zëvendësohet. Ndërsa në rastet e këmbimit, kur vlerësohet e nevojshme nga rezervat materiale të shtetit kryhet zëvendësimi i një malli me një mall të një lloji tjetër, në cilësinë e kërkuar dhe në sasinë respektive në varësi të vlerës monetare. 
Për realizimin e këtij procesi kërkohet bashkëpunimi i institucioneve që financohen nga buxheti i shtetit apo në pamundësi të bashkëpunimit me to ky proces realizohet me  operatorë ekonomikë, sipas rregullave të përcaktuara në legjislacionin në fuqi për prokurimin. Freskimi parashikohet në planin vjetor të hartuar nga Drejtoria e Përgjithshme e Rezervave Materiale të Shtetit dhe miratuar nga ministri përgjegjës.

· Neni 15 “Seleksionimi”, përcakton rastet kur mund të kryhet veprimi administrativ që zhvlerëson “de jure” artikullin rezervë, që nuk i shërben më qëllimit të këtij ligji, konkretisht:
· në rastet e dëmtimit të artikujve prej avarive të pakthyeshme ekologjike shkaktuar nga forcat madhore;
· në rastet e dëmtimit të artikujve në një shkallë të tillë që sjellin rrezikimin e jetës apo shëndetit; 
· për të mbrojtur mallin nga zhvlerësimi i menjëhershëm; 
· në rastet e përdorimit apo dëmtimit të rezervës materiale të shtetit në situatat e përshkruara në nenin 3 të ligjit.

· Neni 16 “Magazinimi, ruajtja dhe mirëmbajtja e mallrave” sanksionon kushtet në të cilat sigurohet magazinimi dhe mirëmbajtja e mallrave. Kryesisht magazinimi sigurohet në njësitë rajonale vartëse, dhe në rast pamundësie magazinimi në njësitë rajonale vartëse apo në kushte e nevojës për mirëmbajtje të mallrave, Drejtoria e Përgjithshme e Rezervave Materiale të Shtetit, mund të lidhë kontrata për ofrimin e shërbimit të magazinimit me operatorët ekonomikë, sipas rregullave të përcaktuara në legjislacionin në fuqi për prokurimin.

Sigurimi i shërbimit të magazinimit pranë operatorëve ekonomikë synon të rregullojë një ndër problemet aktuale kryesore të rezervës materiale të shtetit, kjo si në rastet e pamundësisë së magazinimit prej pamjaftueshmërisë fizike apo nevoja të mallrave për kushte të veçanta magazinimi, po ashtu edhe në rast të nevojës për mirëmbajtje të mallit vlerësim i cili kryhet në planin vjetor. Shërbimi i magazinimit sigurohet në përputhje me legjislacionin në fuqi për prokurimin.

Ky nen synon të garantojë eficiencën maksimale në mirëmbajtjen e mallrave rezervë materiale të shtetit nga operatorët ekonomikë, bashkëpunimi me të cilat deri më sot nuk ka qenë në nivelin e duhur, kjo për shkak të mos sanksionimit të asnjë dispozite rregullatore për këtë qëllim në legjislacionin aktual të rezervës së shtetit.

Kreu III “Drejtoria e Përgjithshme e Rezervave Materiale të Shtetit, detyrat dhe përgjegjësitë” përbëhet nga 3 (tri) nene. 

- 	Neni 17 “Organizimi dhe funksionimi” përcakton ministrin përgjegjës në cilësinë e organit kompetent që administron rezervat materiale të shtetit, nëpërmjet Drejtorisë së Përgjithshme të Rezervave Materiale të Shtetit si person juridik publik qendror, në varësi të ministrit përgjegjës për rezervat materiale të shtetit.
Në këtë nen përcaktohet organizimi i Drejtorisë së Përgjithshme të Rezervave Materiale të Shtetit në nivel qendror dhe rajonal, si dhe detyrat kryesore të tij. Detajet dhe teknikat e organizmit funksionimit dhe detyra do të përcaktohen me vendim të Këshillit të Ministrave, pas miratimit të projektligjit.
Struktura dhe organika e Drejtorisë së Përgjithshme të Rezervave Materiale të Shtetit e nevojshme, sipas vizionit dhe qëllimit të këtij ligji, do të miratohet me urdhër të Kryeministrit, me propozim të ministrit.
Organizimi i brendshëm i aktivitetit të Drejtorisë së Përgjithshme të Rezervave Materiale të Shtetit do të rregullohet me anë të rregullores së brendshme të punës, të propozuar nga drejtori i përgjithshëm i DPRMSH-së dhe miratuar nga ministri përgjegjës.
Marrëdhëniet e punës së personelit të Drejtorisë së Përgjithshme të Rezervave Materiale të Shtetit rregullohen nga legjislacioni për shërbimin civil dhe dispozitave të Kodit të Punës, sipas përcaktimeve të pikës 8 deri në 10 të këtij neni.

· Neni 18 “Drejtori i përgjithshëm” përcakton përgjegjësitë e drejtorit të përgjithshëm të Rezervave Materiale të Shtetit si autoriteti më i lartë administrativ i DPRMSH-së, emërimi, lirimi i të cilit rregullohet sipas legjislacionit për shërbimin civil.
· Neni 19 përcakton detyrimin për bashkëpunim të Drejtorisë së Përgjithshme të Rezervave Materiale të Shtetit me ministritë, institucionet qendrore, personat fizikë dhe juridikë, në funksion të ushtrimit të detyrave e të funksioneve të saj.

Kreu IV “Dispozita të fundit dhe kalimtare” përmban 5 (pesë) nene me natyrë teknike ligjore ku parashikohet: 

· Neni 20 “Detyrimi për të informuar” përcakton detyrimin e Drejtorisë së Përgjithshme të Rezervave Materiale të Shtetit për të informuar ministrin, Këshillin e Ministrave dhe kur i kërkohet Komitetin Ndërministror të Emergjencave Civile, për gjendjen e mallrave rezervë materiale të shtetit.
· Neni 21 “Nxjerrja e akteve nënligjore” përcakton detyrimin sipas strukturave për të nxjerrë aktet nënligjore.
· Neni 22 “Shfuqizime” përcakton shfuqizimin e ligjit aktual nr. 9900, datë 10.04.2008, “Për rezervat materiale të shtetit”, i ndryshuar, 
· Neni 23 “Dispozitë kalimtare” përcakton se gjatë periudhës transitore do të vijohet me zbatimin e akteve nënligjore të miratuara, para hyrjes në fuqi të projektligjit deri në momentin e nxjerrjes së akteve nënligjore në zbatim të tij.
· Neni 24 përcakton hyrje në fuqi të ligjit. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektligji ngarkohen Drejtoria e Përgjithshme e Rezervave Materiale të Shtetit, institucionet bashkëvepruese me rezervat materiale të shtetit për menaxhimin e situatave të jashtëzakonshme apo emergjencave civile. 

VIII. PERSONAT DHE INSTITUCIONET QË KANË KONTRIUBUAR NË HARTIMIN E PROJEKTAKTIT

[bookmark: _Hlk146196585]Në hartimin e projektaktit kanë marrë pjesë drejtoritë operative të Drejtorisë së Përgjithshme të Rezervave Materiale të Shtetit, si dhe grupi i punës i ngritur me urdhrin e ministrit të Mbrojtjes nr.1765, datë 26.09.2023, “Për ngritjen e grupit të punës për hartimin e projektligjit “Për disa ndryshime në ligjin nr. 9900, datë 10.04.2008, “Për rezervat materiale të shtetit”, i ndryshuar.

Për hartimin e projektaktit janë marrë në konsideratë legjislacioni për administrimin e rezervave materiale të shtetit në vendet e rajonit apo më gjerë, si Kosovë, Rumani, Kroaci, Gjeorgji.

Projektligji do t’i dërgohet për mendim Ministrisë së Drejtësisë, Ministrisë së Financave, Ministrisë së Ekonomisë, Kulturës dhe Inovacionit, Ministrisë së Brendshme, Agjencisë së Prokurimit Publik, Ministrit të Shtetit për Pushtetin Vendor, Ministrisë së Shëndetësisë dhe Mbrojtjes Sociale, Departamentit të Administratës Publike dhe për dijeni Ministrit të Shtetit për Marrëdhëniet me Parlamentin.

IX. RAPORTI I VLERËSIMIT TË TË ARDHURAVE DHE SHPENZIMET BUXHETORE

Projektligji i propozuar nuk paraqet efekt financiar shtesë për buxhetin e shtetit.


PROPOZUESI

MINISTRI I MBROJTJES

Niko  Peleshi




Konceptoi: Kapiten E. Saraçi

